SPOZNAJMO SAMI SEBE!
Neka je hvala Allahu, dž.š., Gospodaru svih svjetova. Neka su salavat i selam na Poslanika Muhammeda, s.a.v.s., njegovu časnu porodicu, ashabe i sve sljedbenike na Pravome putu.
Braćo moja u Dini Islamu! Jedan od naših najvažnijih zadataka na Dunjaluku jeste da spoznamo svoga Gospodara. A da bismo Njega spoznali, prvo moramo da spoznamo sebe. A najlakši način da to postignemo jeste da prepoznamo Allahove blagodati u nama. Gospodar svjetova poručuje: ''I u vama samima (su dokazi). Pa zar ne vidite?'' (Ez-Zarijat, 21.)
Ovim ajetom nas Uzvišeni Allah poziva da obratimo pažnju na fenomene našeg ljudskog i tjelesnog postojanja, te da ih istražujemo i o njima razmišljamo. Naše tijelo, koliko god da smo ga izučili, još uvijek je velika misterija za nas. Iako ga često poredimo sa mašinom, ono je nešto mnogo jače. Ono decenijama radi 24 sata dnevno i to bez potrebe za ''redovnim servisiranjem'' ili ugradnjom ''rezervnih dijelova''. 

Čak i kada se prema njemu neodgovorno ponašamo, ono nas vjerno služi i održava. Nauka kaže da svakog dana između jedne i pet naših ćelija postaje kancerogeno, ali naš imunološki sistem ih nekim nevidljivim mehanizmima uspješno hvata i ubija.

Dok samo sjedimo i ništa ne radimo, naš mozak za trideset sekundi obradi više informacija nego što je svemirski teleskop Habl obradio za trideset godina.

Svakog sata naše srce distribuira oko 265 litara krvi. To je 6.360 litara dnevno. Više litara krvi prođe kroz nas u toku jednog dana nego što sipamo goriva u auto za godinu dana. Zamislite tu snagu i veličanstvenost ''pumpe'' koja kuca 100.000 puta dnevno, čak tri i po milijarde puta u prosječnom životnom vijeku. Slikovito rečeno, to je kao da stežemo pumpu veličine grejpfruta s dovoljno snage da neku tečnost potjeramo 1,2 m u vis kroz cijev. I da to radimo svake sekunde, 24 sata dnevno, neprestano.

S druge strane, Gospodar nam je poklonio i vanjske organe kao i osjetila, i na to nas u Kur'anu časnom podsjeća: ''Zar mu nismo dali oka dva, i jezik i usne dvije.'' (El-Beled, 8-9.)

Pogledajmo oko. Mi svakog dana njime napravimo oko 250.000 pokreta. Ljudsko oko može da razlikuje od 2 do 7,5 miliona boja. 
A zatim pogledajmo uho. Zamislimo da nam neko da tri malehne kosti, malo mišića, ligamenata, membranu i nekoliko nervnih ćelija da od toga napravimo uređaj koji može da registruje: šapate, simfoniju koncerta, rominjanje kiše, talasanje mora, huk potoka... Kada bismo mogli da čujemo još tiše zvukove od onih kojih čujemo, živjeli bismo u svijetu trajne buke, zato što bismo čuli nasumično kretanje molekula vazduha. Naš sluh je udešen optimalno. Unutar tog optimuma, čujemo zvukove i vibracije od onog najtišeg do onog najglasnijeg u čijem rasponu je milion amplituda. 
Zanimljiva je, a u isto vrijeme i čudna, činjenica da se ljudi toliko dive ljudskim izumima i savremenoj tehnologiji, a da u isto vrijeme zanemaruju savršenstvo vlastitog tijela, koje je na najsavršeniji način stvorio Savršeni Gospodar. Prema jednoj anketi, polovina ljudi mlađih od trideset godina radije bi žrtvovala čulo mirisa nego li se rastala od omiljenog elektronskog uređaja.

A šta kaže nauka o čulu mirirsa? 2014. godine u časopisu Science objavljen je podatak da naše čulo mirisa može da razlikuje najmanje bilion mirisa. 

Pandemija koronavirusa nam je na najbolji način pokazala koliko drastičnu promjenu u nama izaziva gubitak čula ukusa ili mirisa. Ljudi koji su ostali bez čula mirisa tvrde da je mnogo zadovoljstava nepovratno otišlo iz njihovih života. Kuriozitet ovog čula jeste da svi mi ''mirišemo'' svijet drugačije. Iako svi imamo između 350 i 400 tipova receptora mirisa, samo oko polovine je zajedničko svim ljudima. Za miris se tvrdi da je zaslužan za najmanje 70 procenata arome. Ako ne osjećamo miris svježeg voća, zasigurno nećemo ni okusiti njegovu slast i ukus.

Imajući u vidu sve navedeno, kao i mnogo toga drugog što znamo o našem tijelu, ne možemo a da se ne zadivimo. I našem tijelu, koga nikada sami ne bismo mogli napraviti ili stvoriti, pa makar imali na raspolaganju sav novac, sve materijale i sve naučnike svijeta. Kao i Njegovom Stvoritelju, kome je za stvaranje dovoljna samo jedna riječ – ''BUDI!'' I ono biva.
Braćo moja! Ako budemo spoznali sebe, sigurno ćemo spoznati i svoje mahane. Pa ko ih spozna, neka poradi na njima. A tuđe mahane neka ostavi njihovim vlasnicima.
Molim Dragog Allaha da nam poveća svijest o Njegovim blagodatima i da nas uputi pa da na tim blagodatima zahvalni budemo. Amin.

